
KORXONALARNI BOSHQARISH 
SAMARADORLIGINI 
OSHIRISHDA INNOVATSION 
YONDASHUVLARDAN 
FOYDALANISH 
MEXANIZMLARI
Saipnazarov Sherbek Shaylavbekovich
Iqtisodiyot fanlari falsafa doktori (PhD), ISFT instituti dotsenti

Annotatsiya: Ushbu maqolada korxonalarning strategik boshqaruvi samaradorligi va unga ta’sir qiluvchi omillarni baho-
lash hamda boshqaruvning innovatsion yondashuvlardan foydalanish mexanizmlari yoritib berilgan.

Kalit so‘zlar: korxonani boshqarish, samaradorlik, innovatsion strategiya, innovatsion yondashuvlar, raqobat muhiti, 
korxona raqobatbardoshligi.
Abstract: This article highlights the effectiveness of the strategic management of enterprises and the assessment of the 
factors influencing it, as well as the mechanisms for using innovative approaches in management.

Key words: enterprise management, efficiency, innovative strategy, innovative approaches, competitive environment, 
enterprise competitiveness.
Аннотация: В данной статье освещается эффективность стратегического управления предприятиями и оценка 
факторов, влияющих на него, а также механизмы использования инновационных подходов в управлении.

Ключевые слова: управление предприятием, эффективность, инновационная стратегия, инновационные под-
ходы, конкурентная среда, конкурентоспособность предприятия.

K I R I S H
Mamlakatimiz iqtisodiyotini mutanosib rivojlantirish, uning samarali tarkibiy tuzilmasiga ega bo‘lish va shu 

orqali barqaror iqtisodiy o‘sish sur’atlariga erishish Vatanimiz taraqqiyoti va xalq farovonligini ta’minlashning 
muhim shartlaridan biri hisoblanadi. Ushbu maqsadga erishish uchun esa, avvalo, iqtisodiyotning real sektorini 
jadal rivojlantirish zarurdir.

Hozirda jahon iqtisodiyotida ro‘y berayotgan yangi texnologiyalarning rivojlanishi hamda tovarlar, xizmatlar, 
ishchi kuchi bozorlaridagi raqobatning kuchayishi korxonalarda innovatsion jarayonlarni strategik boshqarish 
tizimini faollashtirish va uni yanada samarali tashkil etishga qaratilmoqda. Ayniqsa, mamlakat iqtisodiyotini 
tarkiban yangilash, fan sig‘imkorligi yuqori bo‘lgan ustuvor sohalarni rivojlantirish, milliy iqtisodiyotning raqo-
batbardoshligini oshirish ustuvor vazifalardan biriga aylanib bormoqda. Bu esa, aholining tez o‘sib, o‘zgarib 
borayotgan ehtiyojlarini to‘laroq qondirish, so‘nggi kashfiyot ishlanmalari va texnologiyalarini ishlab chiqarishga 
tatbiq etish, raqobatdosh mahsulotlar ishlab chiqarish va tovarlarining hayotiylik davrini barqaror o‘sib borishini 
ta’minlovchi zamonaviy usullarni keng ko‘lamda foydalanishni taqozo etmoqda.

Natijada bozor islohotlarining bosqichma-bosqich amalga oshirilishi milliy korxonalarning iqtisodiy taraqqi-
yotini moddiy resurslar asosida emas, balki innovatsion shaklda, raqobat muhitini shakllantirish orqali amalga 
oshirilishini zaruratga aylantirmoqda.

O‘zbekiston Respublikasi Prezidentining 2022-yil 28-yanvardagi “2022-2026-yillarga mo‘ljallangan yangi 
O‘zbekistonning taraqqiyot strategiyasi to‘g‘risida”gi PF-60-son farmoni1. Harakatlar strategiyasining davomi 
sifatida iqtisodiyotni rivojlantirish va liberallashtirishning ustuvor yo‘nalishlari alohida muhim o‘rin egallaydi. 
Tarkibiy o‘zgartirishlarni chuqurlashtirish hisobiga iqtisodiyotning raqobatbardoshligini oshirishda mintaqada 
ishlab chiqarishni mahalliylashtirishni rag‘batlantirish siyosatini davom ettirish, avvalo iste’mol tovarlar va but-
lovchi buyumlar importining o‘rnini bosish, tarmoqlararo sanoat kooperatsiyasini kengaytirish dasturining eng 
ahamiyatli vazifalari qatoridan o‘rin olgan.

1 O‘zbekiston Respublikasi Prezidentining 2022-yil 28-yanvardagi PF-60-son “2022-2026-yillarga mo‘ljallangan yangi O‘zbekistonning 
taraqqiyot strategiyasi to‘g‘risida”gi farmoni. https://lex.uz/docs/5841063.

Hozirgi kunda respublikamiz korxonalarini boshqarish samaradorligini oshirish ularni texnologik yangilash 
jarayonlarini yaxshilash bilan bir qatorda, innovatsion jarayonlarni strategik boshqarish, raqobat muhitini shakl-
lantirishni davom ettirilishini taqozo etmoqda. Bu esa, hozirgi iqtisodiyotning barcha sohalarida globallashuv 
jarayonlarining jadallashuvi, mamlakatlar iqtisodiyotining integratsiyalashuvi hamda tovarlar bozorida raqobat-
ning keskinlashuvi sharoitida yanada dolzarb masalaga aylanmoqda.

A D A B I Y O T L A R  T A H L I L I
Zamonaviy rivojlanish va uning yaqin kelajakdagi istiqbolining o‘ziga xos xususiyati shundaki, innovatsion 

jarayonlarni strategik boshqarish tobora zaruriy vositaga aylanib bormoqda. Bu tendensiya iqtisodiy rivojlangan 
mamlakatlarda ham, bozor islohotlari yaqinda amalga oshirilayotgan mamlakatlarda ham keng namoyon 
bo‘lmoqda.

XXI asrning boshiga kelib insoniyat yangi paradigma, ya’ni milliy iqtisodiyotni raqobatbardoshligini oshirishda 
mamlakatlar o‘zining innovatsion ishlab chiqarish konsepsiyasiga o‘tishi zarur degan xulosaga kelindi. Natijada 
iqtisodchi olimlarning innovatsiyalar bilan bog‘liq turli qarash va yondashuvlari rivojlana boshladi. Bu borada 
amerikalik iqtisodchi olim J.Brayt “Innovatsiya jarayoni ilm, texnika, tadbirkorlik va boshqaruvni o‘zida bir-
lashtiruvchi, innovatsiyalarni tijoratlashuviga qaratilgan faoliyatdir” – deb ta’kidladi. Uning fikricha, innovatsiya 
jarayoni g‘oyani paydo bo‘lishidan boshlab tijorat asosida hayotga tatbiq etish jarayonigacha bo‘lgan bosqichni 
o‘z ichiga oladi.

Rossiyalik iqtisodchi olimlardan M.Ionov, A.Kulagin, V.Loginovlarning ilmiy ishlarida innovatsiyalar – korxo-
nalarning iqtisodiy samaradorligini ta’minlash zarurati va vositasi ekanligi ilmiy jihatdan asoslangan. Ular o‘z 
tadqiqotlarida innovatsion jarayonlarni “xarajatlarni tejash yoki bunday tejash uchun sharoit yaratilishini ta’min-
lovchi yangi mahsulot yoki xizmat, ishlab chiqarish uslubi, tashkiliy, boshqaruv, moliyaviy, ilmiy tadqiqot va 
boshqa sohalardagi yangiliklar” sifatida ko‘rishgan.

A.Utkin esa bozor sharoitida korxonalarning samarali iqtisodiy faoliyati uchun innovatsiyalar muhimligini 
ta’kidlab, korxona iqtisodiy o‘sishini ta’minlovchi asosiy dastaklardan biri sifatida tavsiflagan.

Ushbu muammolarning O‘zbekistonda boshqaruv nuqtayi nazaridan hal qilinishiga xos xususiyatlar 
Sh.Zaynutdinov, D.Rahimova, M.Mahkamova, A.Rasulev, R.Alimov, A.Qodirov, N.Yo‘ldoshev, T.Toshpulatov, 
G.Xamdamova, G.Xatamova, N.Namazova, G.Xasanova, Sh.Otajonov, Sh.Sindarov, R.Nazarova, N.Alimova, 
Z.Gaibnazarova va boshqa olimlar tomonidan muayyan darajada o‘rganilgan.

Innovatsion jarayonlarni kichik biznes subyektlarining innovatsion faoliyatini tashkil etish, boshqaruv mexa-
nizmlarini takomillashtirish hamda ularni iqtisodiy samaradorligini oshirish muammolari Sh.Otajonovning ilmiy 
tadqiqotlarida bayon etilgan. Xususan, Z.Gaibnazarova tomonidan bajarilgan nomzodlik dissertatsiya ishida 
iqtisodiyotni modernizatsiya qilish sharoitida innovatsion investitsiyalashtirish samaradorligini oshirishning 
nazariy asoslarini takomillashtirish hamda uning asosiy yo‘nalishlarini aniqlashga oid ilmiy taklif va amaliy tavsi-
yalar ishlab chiqilgan. G.Xatamovaning tadqiqotlarida korporativ tuzilmalarda innovatsion strategiyani takomil-
lashtirishning ustuvor yo‘nalishlari yuzasidan ilmiy- nazariy hamda uslubiy taklif va tavsiyalar ilmiy asoslangan.

Yuqoridagi olimlarning tadqiqotlari shuni ko‘rsatadiki, O‘zbekistonda olib borilayotgan keng ko‘lamli islo-
hotlar mamlakatda ijtimoiy yo‘naltirilgan bozor iqtisodiyotiga asoslangan demokratik jamiyat qurishga qaratilgan 
jarayonlarni tezlashtirish, tez sur’atlar bilan rivojlanayotgan turli mulkchilikka asoslangan korxonalarda innovat-
sion jarayonlarni rivojlantirish hisoblanadi.

T A H L I L  V A  N A T I J A L A R
Milliy korxonalarning samarali faoliyat yuritishi ko‘p jihatdan ularning raqobatbardoshlik darajasi va innovat-

sion salohiyatiga bevosita bog‘liqligi, hozirda yirik korxonalarda innovatsion jarayonlarni strategik boshqarish 
va raqobat muhitini shakllantirish bilan bog‘liq muammolarni tadqiq etish muhim ahamiyatga ega ekanligidan 
dalolat beradi.

Hozirgi kunda faoliyat ko‘rsatayotgan turli shakldagi korxonalar milliy iqtisodiyotning istiqbolini belgilashda 
katta ahamiyatga ega bo‘lib, ishlab chiqarish ko‘lamini kengaytirish, yangi ish o‘rinlarini yaratish borasida muhim 
ijtimoiy-iqtisodiy funksiyalarni bajarmoqda. Ammo korxonalarda innovatsion jarayonlarni strategik boshqarish 
tizimining sustligi korxonalarning raqobatbardoshligini oshirish mexanizmlarini samarali tashkil etishga, unga 
ichki va tashqi investitsiyalarni jalb etishni kengaytirishga, istiqbolli innovatsion loyihalarni amalga oshirish va 
shu kabi boshqa ustuvor vazifalarni hal etishni kechiktirmoqda.

Tahlillarimiz shuni ko‘rsatadiki, korxonalarda innovatsion jarayonlarning rivojlantirish strategiyasini ishlab 
chiqish milliy iqtisodiyotning raqobatchilik muhitini vujudga kelishini ta’minlaydi. Natijada iqtisodiyotdagi tarkibiy 
o‘zgarishlarning mazmuni nafaqat boyitiladi, balki ijtimoiy-iqtisodiy nuqtayi nazardan samarali bo‘lgan xo‘jalik 
yuritish faoliyati, tarmoq va sohalarning keng hamda har tomonlama rivojlanishi uchun zamin yaratiladi. Ishlab 
chiqarish va iste’moldagi turli yakka hukmronlik holatlariga barham berilib, korxona mablag‘lari va boshqa 
resurslarning samarali taqsimlanishi va harakatchanligi ortadi.

Rivojlangan mamlakatlar tajribasidan ma’lumki, ixtiyoriy davlatda ishlab chiqarilayotgan tovar va 
xizmatlarning raqobatbardoshligi o‘sha davlatda yaratilgan qulay ishbilarmonlik va biznes muhitiga bog‘liq 
bo‘ladi.

23–28-yanvar 2022-yilda Shveysariyaning Davos shahrida o‘tkazilgan 39-an’anaviy Jahon iqtisodiy foru-
mida Dunyo mamlakatlarining “Global raqobatbardoshlik” to‘g‘risidagi hisoboti chop etildi. Mazkur hisobot 
ma’lumotlariga ko‘ra, Shveysariya 2015-yildan buyon 5 yil mobaynida “Global raqobatbardoshlik” to‘g‘risidagi 
reytingda 1-o‘rinni egallab kelmoqda. Reytingning birinchi uchligidagi mamlakatlar oldingi yilga nisbatan o‘z 
holatlarini o‘zgartirmagan. Reytingda Shveysariya (1), Singapur (2) va Finlyandiya (3) o‘rinlarni egallashgan.

1-jadval: Jahonning eng raqobatbardosh mamlakatlar reytingi

№ Mamlakatlar
Reyting

O‘zgarish
2022-yil 2019-yil

1. Shveytsariya 1 1 0

2. Singapur 2 2 0

3. Finlandiya 3 3 0

4. Germaniya 4 6 +2

5. AQSh 5 7 +2

6. Shvetsiya 6 4 -2

7. Gonkong 7 9 +2

8. Gollandiya 8 5 -3

9. Yaponiya 9 10 +1

10. Buyuk Britaniya 10 8 -2
Manba: http://gtmarket.ru

1-jadval ma’lumotlariga ko‘ra, jahonning eng raqobatbardosh mamlakatlar reytingi o‘nligida Yevropa mam-
lakatlari yuqori ustunlikka ega. Mazkur birinchi o‘nlikka kirgan mamlakatlarning 3 tasi Osiyo qit’asiga to‘g‘ri 
keladi. Bulardan, Singapur (2), Gonkong (7) va Yaponiya (9) o‘rinlarni band etgan. Mazkur hisobotda AQSHlari 
so‘nggi to‘rt yil ichida o‘z holatini 2 punktga ko‘tarishga erishgan. MDH mamlakatlari ichida Ozarbayjon (39;+7) 
yuqori ko‘rsatkichga ega bo‘lib, oldingi yilga nisbatan 7 punktga ko‘tarilgan. Bunday ijobiy o‘zgarishlar Rossiya 
(64;+3), Gruziya (72;+5), Armaniston (79;+3), Qirg‘iziston (121; +6) kabi davlatlarning ko‘rsatkichlarida ham 
kuzatilgan. Ukraina esa (84;-11) mazkur reytingda oldingi yilga nisbatan 11 punkt pasaygan. Shuni ta’kidlash 
joizki, mazkur birinchi o‘nlikka kirgan mamlakatlarda innovatsiya va kuchli institutsional muhit darajasi keyingi 
besh yilda sezilarli ravishda yaxshilangan.

Demak, faoliyat yuritayotgan firma, korxona, tashkilot va korporatsiyalarning raqobatbardoshligi mam-
lakatning monopoliyaga qarshi kurash va raqobat muhitini yaxshilash tizimini samarali ishlashiga bog‘liq. Shu 
bilan birga milliy iqtisodiyotning raqobatbardoshligi xususiy mulkchilikning rivojlanganlik darajasi, uni davlat 
tomonidan kafolatlash tizimi hamda mamlakatning innovatsion siyosati va kuchli institutsional muhit darajasi-
ning yuqoriligi bilan ham belgilanadi.

Davlatimiz tomonidan Jahon iqtisodiy forumi qabul qilgan global raqobatbardoshlik indeksiga kiruvchi 12 
ta guruhga oid omillar asosda O‘zbekistonning boshqa mamlakatlarga nisbatan raqobatbardoshlik darajasini 
oshirish bo‘yicha istiqbolli dasturlar ishlab chiqildi. Natijada milliy iqtisodiyotning raqobatbardoshlik darajasini 
baholashda makroiqtisodiy vaziyat (jon boshiga to‘g‘ri keluvchi YAIM, YAIM deflyatori, ishsizlik darajasi), davlat 
institutlari sifati (xususiy mulk himoyasi indeksi, monetar siyosat erkinligi, kredit tashkilotlari, bojxona xizmatlari 
sifati), inson omili (umr ko‘rish uzunligi, o‘lim darajasi, 10000 kishiga nisbatan sil bilan kasallanish darajasi, 
boshlang‘ich maktab qamrovi darajasi), innovatsion salohiyat (korxonalar asosiy fondlarini yangilash, fan-tex-
nika yutuqlarini amaliyotga tatbiq etish, ishlab chiqarishni texnologik jihatdan qayta qurollantirish, innovatsi-
yaviy loyihalarni amalga oshirish, inson kapitaliga yo‘naltirilayotgan investitsiya va qo‘yilmalar salmog‘i) kabi 
ko‘rsatkichlarni yaxshilashga erishildi.

Yuqoridagi tahlillardan ko‘rinadiki, makroiqtisodiy ko‘lamda milliy iqtisodiyotning raqobatbardoshligini 
oshirish, mamlakatning innovatsion salohiyatini yaxshilash maqsadida ijobiy natijalarga erishilgan. Lekin korx-
onalarda moddiy-texnika bazasining holati va bozorda mahsulotlarning raqobatga dosh bera olmasligi innovat-
sion jarayonlarni strategik boshqarishda ayrim muammolar mavjudligidan dalolat beradi.

Olib borilgan tadqiqotlarning ko‘rsatishicha, korxonalarda innovatsion jarayonlarni strategik boshqarishda 
quyidagi asosiy muammolarga e’tibor qaratish lozim:

birinchidan, mamlakatimiz bir qator fundamental fan sohalarida katta salohiyatga ega, ammo ushbu salo-
hiyatni ishlab chiqarish bilan bog‘langan holda ishga solish mexanizmi yaratilmagan;

ikkinchidan, real sektor korxonalarning innovatsiyalarni qabul qilish jarayonini past darajada qolayotganligi 
korxonalarda ilg‘or texnologiyalarga bo‘lgan talabning sustlashishiga olib kelmoqda

uchinchidan, qulay ishbilarmonlik va biznes muhitini yaratish borasida kamchiliklarning mavjudligi korxo-
nalar raqobatbardoshligini oshirishga salbiy ta’sir ko‘rsatmoqda.

Mamlakatimizning real sektor korxonalari bo‘yicha innovatsion salohiyat va raqobat muhitini o‘rganish 
borasidagi vaziyat tahlili shuni ko‘rsatadiki, 2020-yilda zarar ko‘rib ishlayotgan korxonalar soni respublikam-
izda 144 tani tashkil etgan. Jumladan, tarmoq bo‘yicha “O‘zbekenergo” DAKda 5 ta, “O‘zbekneftgaz” MXKda 
7 ta, “Toshshaharxizmat” da 13 ta, “Yengilsanoat” DAKda 13 ta, “Eltexsanoat” uyushmasida 3 ta, kommunal 
xo‘jaligi korxonalarida 28 tani tashkil etgan. Shundan iqtisodiy nochor korxonalar soni 63 tani tashkil etib, 
“O‘zkimyosanoat” DAKda 7 ta, “O‘zavtoyo‘l” DAKda 13 ta, kommunal xo‘jaligi korxonalari 19 ta, qishloq xo‘jaligi 
mashinasoz ligi korxonalarida 3 taga to‘g‘ri kelgan.

Ma’lumotlar shu narsani ko‘rsatmoqdaki, ayrim korxona menejerlari hozirgacha milliy va jahon bozorlarida 
ro‘y berayotgan o‘zgarishlarni oldindan ko‘ra bilmasligi, iste’molchi talabi va didini o‘rganmasligi, korxonaning 
boshqarish mezoniga nisbatan qaysi yo‘nalishda barqaror raqobatli ustunlikka erishish imkoniyatlarini aniqlay 
olmasligi korxonalarning raqobat kurashida muvaffaqiyatsizlikka uchrashiga olib kelmoqda.

Markazlashtirilgan rejalashtirishdan bozor munosabatlariga o‘tish korxonalar samaradorligi uchun tubdan 
qayta shakllanishlar jarayonining boshlang‘ich tamoyili hisoblanadi. Ko‘plab korxonalar boshqaruvchilarning 
oldida turgan asosiy muammolaridan biri bo‘lib, aylanma mablag‘larning yetishmovchiligi hisoblanadi. Har bir 
korxonaning asosiy maqsadi, doimiy tarzda foyda olishdan iboratdir. Biroq, bozor sharoitlarida boshqaruvchilar 
korxona faoliyatiga salbiy ta’sir ko‘rsatuvchi bir qator muammolarga duch kelishi mumkin. Demak, korxona 
o‘zining asosiy maqsadlarini hal etishda uning moliyaviy mexanizmi quyidagi masalalarni hal etishi zarur.

Yaqin kelajakka mo‘ljallangan korxonaning rivojlanish maqsadlariga mos ravishda moddiy manbalarning 
yetarli hajmini ta’minlash. Ushbu masala belgilangan muddat bo‘yicha zaruriy moliyaviy manbalar hajmini bel-
gilash hamda ichki manbalar va tashqi hamkorlar hisobiga moliyaviy manbalarni maksimal darajada jalb etish, 
shu bilan birga kredit moliyaviy vositalarni mohirona boshqarish va manbaviy moliyaviy salohiyatni shakllantir-
ishni optimallashtirish asosida amalga oshiriladi.

Tashkilot faoliyatining asosiy yo‘nalishlari uchun mo‘ljallangan moliya hajmini samarali sarf qilishni shakl-
lantirish. Bunda moliyaviy manbalarni optimal taqsimlash korxona rivojlanish maqsadlari uchun foydalanishda 
zaruriy moslikni (proporsionallikni) yaratishni taqozo etadi. Korxonaning ishlab chiqarish jarayonida uning rivoj-
lanishining strategik maqsadlari o‘rganilishi hamda moliyaviy qo‘yilmalaridan olinadigan foyda darajasi tadqiq 
etilishi lozim.

Moliya aylanmasini me’yorlashtirish. Ushbu vazifa korxonaning moliya oqimlarini samarali boshqarish, turli 
muddat davomida pul mablag‘larini jalb qilinishi va o‘tkazilishi o‘rtasidagi moslikni ta’minlash hamda korxo-
naning aylanma aktivlarini zaruriy darajda qo‘llab–quvvatlash orqali amalga oshiriladi. Bunday moliyaviy opti-
mallashtirishning natijasi, moddiy aktivlarning o‘rtacha qoldig‘ini minimallashtirish hisoblanadi va bu holat esa 
moliyalarni nosamarador taqsimlash va inflatsiya asosida sodir bo‘luvchi yo‘qotishlarni kamayishini ta’minlaydi.

Mavjud bo‘lgan moliyaviy tavakkalchilik sharoitida korxona foydasini maksimallashtirishini ta’minlash, bu 
holat esa samarador boshqaruv faoliyati, moliya aylanmasiga koxonalar aktivlari va kredit- moliyaviy vositalarni 
jalb qilish hamda korxona faoliyatida yuqori samarador yo‘nalishlarni tanlash orqali amalga oshiriladi. Iqtisodiy 
rivojlanish uchun korxona samarador soliq, amortizatsion va dividend siyosatini olib borish asosida sof foydani 
oshirishga intilishi zarur. Korxona foydasini maksimallashtirishga moliyaviy tavakkalchilik darajasini sezilarli 
darajasini oshirish orqali erishiladi.

Foydaning rejalashtirilgan hajmiga mos ravishda moliyaviy tavakkalchilik darajasini pasaytirish. Agarda 
korxonaning daromadi darajasi avvaldan rejallashtirilgan bo‘lsa, u holda ushbu foydani olishni kafolatlovchi 
moliyaviy tavakkalchilikni minimallashtirish muhim vazifa hisoblanadi. Bu holatga amaliy (operatsion) va moli-
yaviy faoliyatning turli ko‘rinishlaridan hamda moliyaviy investitsiyalar paketidan foydalanish orqali erishish 
mumkin.

Korxonaning rivojlanish jarayonida muqim moliyaviy tenglikka erishish. Muqim moliyaviy rivojlanish moli-
yaviy barqarorlik hamda korxona faoliyatining har bir bosqichida to‘lov qobiliyatining yuqori ko‘rsatkichlari bilan 
ifodalanadi. Bu holat moddiy vositalarning optimal tuzilmasini yaratish va ishlab chiqarish talablarini o‘z-o‘zini 
moliyalashning yetarli darajasini ta’minlaydi.

Demak, yuqoridagi mulohazalar korxonalar samaradorligini va raqobatdoshligini oshirishning muhim omili 
innovatsion jarayonlarni strategik boshqarish ekanligini ko‘rsatadi. Chunki innovatsion jarayonlar strategi-
yasi raqobatchilarga nisbatan mazkur korxona salohiyati va kuchini mustahkamlashga qaratilgan, qo‘yilgan 
maqsadlarga erishishning o‘zaro bog‘liq bo‘lgan tadbirlar majmui hisoblanadi. Bu esa, korxona innovatsion 
staregiyasini to‘g‘ri tanlashga, mahsulot raqobatdoshligini oshirish mexanizmlarini samarali tashkil etishga, 

ishlab chiqarish uchun ichki va tashqi investitsiyalarni jalb etish imkoniyatlarini yuzaga keltiradi. Pirovard nati-
jada korxonalarning raqobatbardoshligini oshirishga sharoit yaratiladi.

